
ПИОНЕРЫН ҮГ

	Тэмцлийн галд батжин бадарсан

	Төрөлх эх орон чамдаа бахархаж

	Их үйлст чинь залгамжлан зүтгэх

	Ирээдүйн баатрууд чинь хайраа өргөе.

	 

	Эрэлхэг Сүхбаатарын захиасыг санаж

	Эцэг Чойбалсангийн сургаалаар замнаж

	Элдэв хэрэгт хичээн зүтгэхийг

	Эх орон чамдаа батлан хэлье.

	 

	Хүүхэд багачуудынхаа ирээдүйн төлөө

	Хүнд тулалдаанд явсан ахсынхаа гавьяаг

	Хөдөлмөр бүтээлийн энх цагийн

	Хүсэлт их үйлсээр чимье.

	 

	Танхимын оройд намилзан мандагч

	Тэмцлийн улаан тугийнхаа дор

	Ах эвлэлдээ дэвшин орцгоож

	Ачит намдаа биеэ бэлтгэе.

	 

	Өргөн сүрлэг жагсаалынхаа өмнө

	Өргөж авчиръя, дайчин улаан тугаа

	Үнэн ялалтын манлай болсон

	Өрлөг эцэг Чойбалсангаа дуулцгаая.

	1947 он.


ХҮҮХДИЙН ЗАДГАЙ ГАЛЫН ДУУ

	Алтан наран шингэхдээ

	Аяны оройг авчрав

	Аянчид хүүхдээ гүйцгээ!

	Аргал түлшээ цуглуулцгаа!

	Дахилт:

	Задгай галынхаа захад

	Зэрэгцэн цөм сууцгаагаад

	За та үлгэрээ эхэл

	Ай би дараа нь дуулья.

	 

	Өндрийг цааш нь давахад

	Өнгийн сонин угтана

	Ойн гүнийг нэгжихэд

	Ондоо гайхамшиг учирна

	Дахилт:

	Задгай галын утаа

	Толгой дээгүүр ниснэ

	Хэчнээн газрыг явахад

	Төчнөөн замыг үлдээнэ.

	 

	Нарс аяархан бүүвэйлж

	Бид нар чимээгүй унтацгаахад

	Маргааш өглөө нь бид нарыг

	Мандах нар нь угтана.

	Дахилт:

	Шинийг эрэн олох

	Зам минь урт цэлгэр

	Гэрэлт нутгийнхаа хаана ч

	Хэзээ ч явсан чөлөөтэй

	1947 он


ХЭРЛЭН ЦАГААН ТАЛБАЙ

	Сувд сайхан хонь минь

	Ярайж бэлчдэг

	Зээрд сайхан адуу минь

	Жигдэрч бэлчдэг

	Хэзээний манай нутаг бол

	Хэрлэн цагаан талбай

	 

	Ногоо цэцэг дэлгэрсэн

	Номин сайхан талбай

	Цэнхэр зэргэлгээ татсан

	Цэлгэр сайхан хөндийтэй

	Хэзээний манай нутаг бол

	Хэрлэн цагаан талбай

	 

	Өлгий болсон энгэрт нь

	Өнгөт ногоон зүлгэн дээр

	Цагаан гэрүүд ярайж

	Цагаа айраг дэлгэрсэн

	Хэзээний манай нутаг бол

	Хэрлэн цагаан талбай.

	(Цэдэнжавын хамт)


ХЭРЛЭН ГОЛЫН УНАГА

	Хэрлэн цагаан талбай

	Уулаас Монголын нутаг

	Хэрлэн голын унага

	Уулын хурдан удамтай

	 

	Унаган хээр морь минь

	Ус бэлчээрээ хүснэ

	Ухаан бодол хоёрыг минь

	Уудам тал минь булаана

	 

	Илүүн хээр морь минь

	Ижлээ мянгаар дагуулна

	Ялдам сайхан талаар

	Яруу дуу минь цуурайлна.

	 

	1947 он. 

	Идэрмэг



	




	УНАГА—НОГОО

	Үүрийн цолмон тоолойтой.

	Үдшийн цолмон сартай

	Зэгзгэр хөөрхөн унага

	Зээр шиг нарийхан хөл дээрээ

	Тэнцэж ядан зогсож

	Дэлдгэр чихээ хулмалзуулж

	Ногоо идэх санаатай

	Хүзүүгээ хэчнээн сунгавч

	Олигтой хүрч өгөхгүй

	Онхолдох шахан тэмүүлнэ.

	Зээрийн шилбэ шиг хөл дээрээ

	Тэнцэж ядсан унага

	Зээрийг мөдхөн гүйцэх

	Таван хүч нь бүрдэнэ

	Танхил унагыг цатгах гэсэн

	Талын нялх ногоо

	Таван сар нь гүйцэхэд

	Тансаг сайхнаар ургана.

	1947 он. 

	Хэрэл



	




	УНАГА

	Хээтэй ногоон хөндийгөөс

	Хээрийн салхи үлээж

	Адуун олон сүрэг минь

	Алаглан бэлчин идээшилж

	Торниун хөөрхөн унага

	Тонголзон цовхрон тоглож

	Удамт монгол морины

	Омог жавхланг үзүүлнэ.

	Эхийн хөхөн дэх сүүг

	Ханатлаа хөхсөн юм бол уу

	Эрүүл газрын ногоог

	Цадталаа идсэн юм бол уу

	Торниун хөөрхөн унага

	Тонголзон цовхрон тоглож

	Удамт монгол морины

	Омог жавхланг үзүүлнэ.

	Ижил олон сүрэг чинь

	Идээшлэвч холдоогүй байна

	Энхрий хайртай эх чинь

	Үүргэлэвч унтаагүй байна

	Торниул хөөрхөн унага

	Тонголзон цовхрон тоглож

	Удамт монгол морины

	Омог жавхланг үзүүлнэ.

	Өсөж байгаа баатрын

	Унаган морь нь болж

	Ойр холын хэрэгт

	Үйл бүтээлцэхээр яарна уу чи

	Торниун хөөрхөн унага

	Тонголзон цовхрон тоглож

	Удамт монгол морины

	Омог жавхланг үзүүлнэ.

	1944 он 

	Баяндаваа



	




	СОЛОНГО

	Тэндээс борооны үүл арилж

	Тэнгэрийн өнгө цэлмэн цэнхэртэв

	Эх нутгийн минь, цэцгийн хураар

	Элдэв ургамлыг амилан тэжээв.

	 

	Гэгээвчээр алсыг ширтэн зогссон

	Гэрийн эзэгтэйн тунгалаг нүдэнд

	Хурын дараах өнгөт солонго

	Хуар цэцгийн байдлыг санагдуулна.

	 

	Хараач миний хүү тэр! гэж

	Хайрт хүүгээ тэврэн заахад

	Эх үрийн нүдний өмнө

	Эрдэнэт солонго туяарч байв.

	1947 он


БОЛЖМОР

	Хөөрхөн хэлтэй болжмор минь чи

	Жир-жир-жир гэж дуулан

	Цэнхэр агаарт тоглон

	Цагаан үүлийг нэвтлэн

	 

	Ямар баясгалантай тоглоно вэ чи

	Ямар баяртай наадна вэ чи

	Тэр бас эх орныг минь магтана

	Тэр мөн дэлгэр зуныг минь дуулна,

	 

	Цэнхэр хөх усдын дээгүүр

	Дүүлэн халин жиргэж байна

	Өндөр сайхан уулсыг

	Ээлжлэн хэсэж нисэж байна

	 

	Ай хөөрхөн шувуу минь чи

	Жир жир гэсэн уянгат дуугаа

	Зун ч өвөл ч дуулж яв

	Бас торгон сайхан хилийг минь хар чи

	 

	Уран сайхан дуундаа

	Уудам нутгийг минь магтаж

	Эрэлхэг далавчаа дэлгэж

	Эрх дураараа халь! дүүл!

	1943 он


ЭЦЭГ ХҮҮ ХОЁР

	(Найруулал)

	 

	— Өвгөн гуай хаачих нь вэ гэж, баруун аймгаас дөнгөж өчигдөр ирсэн Дамдиныг гэрийн эзэгтэй асуутал,

	— Өнөө сургууль руу очъё.

	Хүүтэйгээ уулзах сан гэж бодохоор, бүр байж сууж ядаад байна хүү минь,

	— Та хүүгийнхээ сургуулийг ганцаараа яваад олох юм уу?

	— Ололгүй яах вэ хүү минь, өчигдөр засмал замаар ирж явахад, Арван жилийн сургууль энэ гэж машин дээр сууж явсан хүүхдүүд зааж өгсөн юм гээд гэрээс гарч, засмал зам дээр ирэв. Цэлийсэн хар замаар их бага элдэв машин, сүн сүн хийтэл зөрж байна.

	Замын хоёр талаар ажилдаа яарсан хүмүүс, хүүхдүүд, цэргийн залуучууд нааш цаашаа зөрж байна. Дамдин өвгөн, замын баруун гарыг барьж аяархан алхлан явахдаа багсайсан таримал модод, барьж байгаа барилгуудын уран нарийныг нүд салгалгүй гайхна.

	Баруун тийшээ харвал, баахан хүүхэд ямар нэг юмыг булаалдан ярьцгааж явна. Дамдин тэднийг харав. Улаан галстук нь дэрвэсэн цагаан цамцтай нэг үеийн бололтой бүсгүй хүүхдүүд, урт түрийтэй халхгар өмд өмссөн, ногоон бор цамцтай бүстэй хүүхдүүд ирж явна.

	Эд нар, ер нь ямар сургуулийн нь хүүхдүүд юм бол доо. Бүстэй хүүхдүүд нь цөм л миний хүүтэй үе юм. Эдний дотор арай хүү минь байгаа юм биш биз гээд шохоорхон харна.

	Хүүхдүүд ойртож ирэв. Тэдний дунд яваа халимагтай, намхан нуруутай нэг хүүхдийн явж байгаа нь, хоёр тийшээ ээлжлэн харж нөхдөдөө нэг юмыг зааж учирлаж, гараа хөдөлгөн ярих нь хүүхэдтэй нь бүр адилхан болов.

	Ашгүй хүүтэйгээ энд уулзах нь уу?

	Үгүй, гэвч биш юм бол яах билээ гээд түүний чанга чанга ярихыг чагнавал, хүүгийн нь дуутай тун адилхан юм.

	Дуудах юм бил үү гэтлээ ийм адилхан дуутай хүүхэд алиныг тэр гэх вэ гээд бас эргэлзэнэ.

	Хүүхдүүд явсаар өнгөртөл, өвгөнийг өнөөх хүү харчхаад гайхаж баахан зогсов.

	— Лхагва аа, миний хүү гэтэл,

	— Аав аа, гэж хүү нь гүйн ирж, аавдаа тэврүүлэн үнсүүлэв. Лхагваагийн нөхөд, хүүе Лхагваагийн маань аав нь ийм хүн байжээ. Энэ маань сая даа даанч, аав минь удахгүй ирнэ гээд байдаг сан.

	— Тийм, аавыгаа ирэхэд би сургуулиа онц төгсгөөд, ааваа угтана гэдэг байсан нь бүр яг уялдлаа, тийм ээ гэж нэг эмэгтэй хүүхэд хажуугаас нь ярив.

	— За нөхдөө, та нар яваад пионерын лагерь явах сурагчдыг бүртгүүлэхдээ намайг удахгүй ирнэ гэж бүртгүүлээрэй гэж Лхагваа хэлэв. Нөхөд нь цөм ам амандаа за гэцгээгээд өвгөн гуай баяртай гэж Лхагваагийн аавд элэгсгээр хэлээд гүйлдэн одов. Өвгөн Дамдин, ийм сайхан саруул замын уулзуур дээр хүүтэйгээ уулзсаныгаа ихэд бэлгэшээж хүүгээ сургуульд явснаас хойших нэг жилийн дотор нутагт нь сонин юу болсон, мал нь яаж өссөн бүх юмыг энд тэндээс нь эх захгүй тоочин ярина. Аавынхаа овор суусан нүүр, санчгаас эхлээд бууралтаж байгаа үс, үг хэлэхдээ хачин уймраа болчихсон зэргийг харахдаа «уулыг цас дарах, өвгөнийг нас дарах аа» гэдэг үнэн юм. Хөөрхий аав минь бүр өвгөжөөр болжээ гэж бодов.

	— За Улаанбаатар маань ямар байна аав аа?

	— Ай даа, Улаанбаатар гэдэг минь, ёстой л баатар гэдэг нэртэйгээ тэнцсэн бардамнаж ханашгүй хот болж байгаа юм байна. Ямар сайхан зам, яасан олон сайхан байшин гэж байдаг юм бэ дээ.

	— Тийм, хараач аав аа, энэ бас барьж байна. Тэр барьж байгаа бол манай шинэ театр бас тэр бол киноны барилга, үүгээр сайхан цэцэг навчтай, түүн шиг цэцэрлэг босно гэж цэцэрлэгийг заав. Тэр хараач аав аа, ухаа хонгор морио унаад, Сүхбаатар жанжин маань урагшаа гэж заагаад өндөр бартааг давж харайлган яваа байдлыг илтгэн дуурайлгасан хөшөө гэж заав.

	Хөөрхий минь, Сүхбаатарынхаа хөшөөг аав нь очиж бүр тухтай үзнэ гээд эргэж, энэ бас сайхан барилга аа гэж хажууд нь сүндэрлэн босож байгаа барилгыг шохоорхон харна.

	— Тийм ээ, энэ бол Гадаад Яамны барилга, наад нүүрэндээ 48 тулгуур том баганатай; гялалзсан сайхан чулуун шатуудыг тавина, Одоо хоёулаа үзэх үү?

	— Хүү минь яарамгүй бол үзье гээд явсаар хоёулаа барилгын гаднах том хаалгаар оров. Өмнө нь лужир бүдүүн гол багана моднууд, чулуу болтол нь түлж өрсөн туйпуу бүдүүн нарийн, төмөр утсан хоолойнууд, ширхгийг нь ялгасан элс, шохой зуурч бэлтгэсэн шавар зэрэг барилгын бүтээлд холбогдох элдэв материал харагдана. Барилгын үүдээр орж явахдаа,

	— Энэ барилгын суурийн анхны чулууг, маршал Чойбалсан өөрийн гараар 1946 оны 1 дүгээр сарын 26-нд тавьсан юм. Энэ оны 10 дугаар сарын нэгэнд яг дуусаж жинхэнэ, албан ажил эхлэхэд бэлхэн болох юм гэж хүү нь хэлэв.

	— Мөн амархан босох нь ээ.

	— Тэгэхгүй яах вэ аав минь, үүний чинь аль юуг нь хэдийд босгох, бүх юм нь төдийд бэлэн болно гэсэн айхтар нарийн төлөвлөгөөтэй юм шүү дээ. Тэгээд энэ бол сүүлийн үеийн барилгын нарийн нандин шинэ арга техник, их ажиллагаа орж байгаа юм гэж нэмж хүү нь хэлэв.  Эцэг хүү хоёр энд энэ барилгын суурийг анх малтах өдрөөс эхлэн ажилласан барилгын дарга Дүгэржавтай уулзав.  Нөхөр Дүгэржав тэр хоёрыг дагуулан явж, дорд давхарт оров.  Тэдний эгц өмнө нь нэг томоохон тасалгааны үүдэн дээр ирээд хоёр тийш очсон төв гудамжийг заав. 

	— За энэ багануудын толгойн гоёлол чимэг нь одоо хийгдэнэ.  Энэ баруун тасалгаа бол зочдыг хүлээж авах өрөө юм. Бүх өрөөний тааз нь цөмөөр цэцгэн хээгээр багануудын толгойг хумбага цэцгээр чимэх юм гэж тэр чимгийн зүйлсийн заримыг үзүүлэв.  Цаашлаад, энэ бол зочилгын өрөө наад талаараа зэргэлдээ ийм гурван хаалгаар хэчнээн ч хүн чөлөөтэйгөөр нааш, цааш нь орж гарна гэв. 

	Ингээд дорд давхрын тасалгаа болгоноор явахад шил зүсэх, мод огтлох цонхны рам мод тааруулах, хадах, зүйх, энд тэнд хөрөөдөх, цавчих угаах, будах нүхлэх бүх ажил нь явж байгааг өвгөн их л бахдан хараад, дээд давхарт гарав.  Нөхөр Дүгэржав энэ бол дээд давхрын төв гудамж нь юм.  Энэ барилгын дээд дорд бүх өрөөний шал нь (зандан) модон шалтай байх юм.  Ганцхан гал тогооны өрөөний шал нь өнгийн чулуугаар нүдэлж тавьсан чулуун шал байна гээд, тэр дуб модон шалыг ямар янзтай нүдлүүлэн зүйж тавихыг харуулав. 

	Энэ бол туйпуу өрөөд, тавьчихтай тун адилгүй юм байна. Ханын нүд шиг дөрвөлжин, түүнээс ч жаахан, тийм байтал зууван, бас богинохон, гонзгой дөрвөлжин моднуудыг жигдхэн эвийг нь олж, тун учиртай зүйдгийг нь өвгөн ухаарчих санаатай их л санаачлан харна. 

	— Энэ нүхнүүд чинь ямар хэрэгтэй юм бэ гэж өвгөн гэнэт сонирхож асуув. 

	— Энэ бол чийдэн, харилцаа уурын зуухны элдэв бүдүүн нарийн утас хоолойнууд сүлжих юм гэж Лхагваа хэлэв. Тэгээд тэд дээд дээвэр дээр нь гарав. Богд уулын ногоон хөндийн зүгээс урсан ирж байгаа зуны сэлүүн сайхан салхи тэдний нүүрийг илбэн таалж байна. 

	— Хот маань ямар шүү харагдаж байна аав аа?

	— Тун хачин сайхан байна. Хүү минь, ямар сайхан хот вэ? Яасан сайхан хөгжил бэ гэж бодохоос илүү сайшааж хэлэх юм аавд нь олдохгүй л байна гэж, тойрон харахад хол баруун аймгийн буурал өвгөн, нутгийн уулын орой дээр гараад, тойрныг харахад өндөр өндөр цаст уулс, өргөн хээр тал өвст ургамалт хөндийнүүд, багтаж ядан багширсан мал сүрэг нь харагддаг бол, хотын ерийн нэг өндөр барилга дээрээс тойрон харахад нутгийн өндөр өндөр уултай эн булаалдсан барилгууд, засмал зам дурсгал хөшөө, цэцэрлэг сургууль, үйлдвэр завод, хашаа цагаан гэрүүд харагдана. 

	— Тэр хумбагар оройтой чинь ямар газар вэ?

	— Тэр бол маршал Чойбалсангийн нэрэмжит улсын их сургууль, Монгол улсын маань соёл эрдмийн өв хуралдсан газар, тэр баруунтай байгаа маршал Чойбалсангийн нэрэмжит, манай Арван жилийн сургууль, тэр Туул голын хөвөө дахь шинэ хүчний дээд сургууль, гэж Лхагваа аавдаа хотын гоц гойд хөгжил бүхнийг заав. Тэндээсээ тэд, энэ барилгын дээврийн бүтээсэн хэсэг, одоо босож байгаа хэсэг барилгын дээврийн гоц гойд нуруу хэсгүүдийг үзээд доошоо бууж гадаад яамны ажилтны байрыг үзэв. 

	— Ай даа мөн сайхан юм үзлээ, эрдэм боловсролтой хүний ухаан гэдэг энэ дэлхий дээр юуг ч бүтээдгийг мэдлээ. Сайхан юм үзүүлсэн хүүдээ баярлав, гэж нөхөр Дүгэржавын гарыг атгаж өвгөн гадагшаа гарахад, бас болоогүй байна аав минь таван жилийн цаана энэ хот маань ямар болсон байхыг та бас үзнэ шүү дээ. Дэлхий дахины улс үндэстнээс манай улсын хөгжлийг үзэх манай улсаас жишээ авах гэж ирэх цаг бол тун удахгүй гээд, эцэг хүү хоёр шууд жанжин Сүхбаатарын хөшөөг чиглэн явлаа.


НОМЫГ ХҮНДТЭГ

	Төвшин, Лхам хоёр, хоёр хүүхдэдээ зориулж төмөр орны толгойгоос өндөргүй жижигхэн номын шүүгээ хоёрыг хийлгэв.  Номын худалдаанд гарсан, хүүхдийн орос монгол хэвлэлүүдийн ширхэг бүрээс хоёрыг авч нэг нэгээр нь шүүгээнд хийж хадгалсаар тэдний шүүгээ бараг дүүрэн болов. 

	Тэгээд эцэг эх хоёр нь энэ шүүгээтэй номын нэг нь Цогтын, нэг нь Цолмоны гэж өмчилж зааж өгөв. 

	Бас номоо хүнд битгий өг! Сонин номууд олдвол авчраад хийж бай! Шүүгээ чинь дүүрвэл бас хөөрхөн шүүгээ хийлгэж өгнө гээд хоёулын нь номын санд түлхүүрийг нь хийж өгөөд эх нь хоёр хүүгээ сургуульд явуулжээ. 

	Цогт, хүүхдийн жижиг номуудыг барагтай бол уншаад ойлгодог тул хагас жилийн дотор шүүгээнийхээ номоос нилээдийг нь уншсан ба заримыг нь тоймлуулан ярьдаг болов. Мөн ч шүүгээндээ ганц хоёр номыг нэмж байв. Дүү Цолмон энэ хэр ном арай уншиж чадахгүй байсан тул өөрөө ном олж хийхийг төдий л бодсонгүй.  Харин Цолмон байсаар эмэгтэй нөхдөөсөө гарын бөлзөг, чихний бяцхан ээмэг, сонин зураг, будгийн харандаа зэрэг элдэв юмыг авах сан гэдэг болов. Гэтэл нөхдөдөө хариу тийм юм өгье гэхдээ чухам юу өгөхөө мэдэхгүй гайхна. Өөрийнхөө номын санг бодож та нарт би ном авчирч өгье гэв. 

	Цолмон, аав ээж хоёртоо үзүүлж номыг авахаас айж, гэртээ байхгүй үед нь давхарлуулан хураасан номын цаад талаас дайралдсан бүхнээс нэгийг сэмхэн аваад өдөр бүр нөхдөдөө нэг ном хулгана шиг зөөсөөр байтал номын цаад үе нь бараг дуусахад хүрэв. Нэг орой Цогт хичээлээ дуусаад шүүгээнээс нэг ном гаргаж зургийг нь гайхаж, тайлбарыг нь уншиж байтал Цолмон нь түүний зурагт шохоорхон ээжийн хажуугаар үзэх гэж шахалдаж яваад, ээжийнхээ, ууж байсан халуун цайг дайрч ээж нь уурлаж та хоёрт адилхан ном өгсөн зураг нь адилхан шүү дээ, чи өөрийнхөө номыг гаргаж зургийг нь үз гэв. 

	Цолмон огт дуугарсангүй гараа амандаа хийж зогсоно. Эх нь ном үзэхгүй юунд цаг дэмий өнгөрөөдөг вэ? Номоо гаргаад ир гэв. Цолмон бас дуугарсангүй. Чи яасан хачин охин бэ гээд түлхүүрийг нь авч номыг нь уудалбал, Цогтын уншиж байгаа номын ижил, Цолмонгийн шүүгээнээс олдсонгүй, харин хоёр үеийн цаадах далд үеийн ном бараг алга болжээ. 

	— Чиний ном яав?

	Цолмон дуугарсангүй. 

	— Үгүй, хүү минь юунд ингэж зогсоно вэ? Энэ олон ном яагаад алга болов. 

	Цолмон дуугарсангүй. 

	Эх нь уурлаж загнаж аргадаж элдвээр үзэв.

	Цолмон юу ч хэлэхгүй харин цурхиртал уйлав. 

	Удалгүй аав нь ирж, Лхам нөхөртөө, Цолмоны олон ном алга хийсэн ба асуухад хэлэхгүй байгаа учрыг дурдаж, чи надад уурласан болоод Цолмоноос асуу гэв. Төвшин, Лхамд хүүхэд загнав, гэж уурласан болоод, Цолмоны байгаа өрөөнд орж түүнийг элдэв эелдэг зангаар аргадан асуувал Цолмон номоо нөхдөдөө элдэв юмаар сольсныг нэгд нэггүй хэлэв. 

	Төвшин Цолмоныг дагуулж ирээд Лхамд хэлсэн нь:

	— Чи хараач! Цолмон номоо ийм элдэв хэрэгтэй хэрэггүй юмаар охидод өгсөн байна гэдгийг хэлж түүний гар дахь гурван гуулин бөгж, чихэн дэх ээмэг зэргийг үзүүлж номын савнаас урт богино харандаа элдэв зураг зэргийг гаргав. Эх эцэг хоёр нь охиныхоо бурууг засахын тул элдвийн сүр сүржинтэй үгээр далайлгаж айлгахыг бодсон үгүй. Охиныхоо бүлцийтэл уйлсныг угааж дундаа суулгаж аятайхнаар хэлсэн нь:

	Хүнээс хэрэгтэй, хэрэггүй юм авч хайран номоо сүйтгэж, багадаа худалдаа наймаа хийж байгаа юм шиг бөгж ээмгэнд шунаж болдоггүй юм. Хамаг хэрэгтэй юмаа үрэн таран болгож бусдын юманд шунасан хүүхдэд багш захирал, эцэг эх нь дургүй болдог юм, битгий ингэж бай!

	Аав ээжийнхээ сайхан үгэнд баярласан Цолмон охин за! мэдлээ! Бүгдийг мэдлээ! гэж пионерын удирдагчид ёсолж байгаа юм шиг цомцойн сууж хэлэв. 

	(1947 он)


БАГШ ЗАСЛАА

	(Өгүүллэг)

	 

	Гэрийн хоймор улаан дээлтэй, эсгий гуталтай, тавь орчим настай, буурал сахалтай өвгөн, нэг номын зургийг гайхаж байгаа маягтай харна. 

	Зүүн талд нь дөч хэр настай авгай оёдлын машинаар юм оёж байснаа, цагаа харчхаад, хийж байсан юмаа эмхлэн хурааж нэг шүүгээ онгойлгож хатуу хавтастай ном гаргаж ирээд хавтсыг нээв. 

	Зүүнтэй суусан авгай, багш минь цагаасаа ганц ч минут хожимддоггүй сэн. Өнөө яасан юм бол, 5— 6 минут өнгөрлөө гэтэл. 

	— Ирнэ гэсэн хойно ирэлгүй хаачих вэ? Хоёулаа харин давтаж суух уу? гэж өвгөн хэлэв. 

	Өнөөдөр чинь, 33 дугаар хичээлийг шинээр заана. 32 дугаар хичээлээ сайн уншаад, цэвэрхэн хуулаад байгаарай гэсэн шүү дээ. Та хуулсан уу?

	— Би, орой чамайг хорины хуралд очиход хуулчихсан. Харин нэг мэдэхгүй үг гараад байна.

	— За ертөнц гэхэд "Т"-гийн дараа, "О" байх уу? "Ө" байх уу?

	— Ном дээр чинь аль нь байна?

	— "О" байна. 

	— За тэгвэл "О" л байгаа биз. 

	— Арай ч ямар бол, миний санахад "Ө" баймаар сан. 

	— Мэддэг чинь хэтэрч эхэлжээ. Наад номыг чинь хийсэн хүн, чи бид хоёроос л дор байв гэж үү дээ. 

	— За чамд ямар хамаатай юм бэ? Эр нэг алддаг, эрэг нэг нурдаг гэдэг юм. Энд лав алдсан байна. 

	— За яагаад? 

	— Яагаад гэнэ ээ! Харж байна уу? чи, урьдах хичээлээсээ мартаж байгаа юм байна шүү дээ. Давт хө. Сайн давт!

	— Үгүй та сайн давтсанаараа хэлээд орхи!

	— Үгийн эхэнд "Е" үсгээр эхэлсэн бол, дараа нь бас "Ө" байх ёстой. Мэдэв үү?

	— Жишээлбэл:

	Аа чи асууж байгаад бүгдийг нь хэлүүлж авах нь уу?

	— Үгүй яах вэ мэддэг юм бол хэлээд орхи. 

	— Жишээлбэл үү? Өндөр, өргөн... 

	Ертөнц гэхэд эхлээд "Ө" биш "Е" байна шүү дээ. 

	Үгүй тэгсэн ч гэсэн, "Е"-гийн дараа яагаад ч гэсэн "О" дагахгүй, заавал "Ө" дагана. 

	Тэнэг хүн тэг дундуур нь гэдэг, мань хүн одоо нэг, багшид загнуулах нь, чи хэчнээн сураад ном өөрчилж чадахгүй. Хүү минь горьдохын зовлон. 

	— Харж байгаарай, "Ө" дагахгүй бол, би юу болох бол доо?

	— "О" дагахгүй бол би яах бол доо гэж хоёулаа дахин, дахин маргалдаж, нэг, нэгэндээ уурлацгааж, бараг номоороо шидэлцэх дөхтөл, гаднаас хашааны өвгөн Болд орж ирэв. 

	— За чи Болд гуайгаас асуу даа. Мань өвгөн, бид хоёрыг бодвол, мэднэ байх. 

	— За та хоёр яагаад час улаан болчхоод, мэддэг, мэддэггүйдээ хүрчхээд сууцгааж байна вэ?

	Юун дээрээс маргалдав. 

	— Болд гуай та энд бичээд орхи. Ертөнц гэхэд "Т"-гийн дараа "Ө", "О" хоёрын аль нь байх вэ?

	— Ертөнц гэнэ үү? гэж Болд өвгөн баахан бодол бодсоор аман дотроо олон дахин давтсаар, ертөнц гэдэг үгийн нэг үсгийг, 1 минут шахам удаан бодсоор, гарцаагүй "Ө" байх юм дүрэм ч тийм гэж батлав. 

	— Харин тийм байх ёстой. 

	Ном дээр "О" байгаа юм. Ном алдсан байна, гэхэд цаадах чинь "О" байна гэж надтай булаацалдаад уурлачхаад сууж байгаа юм. 

	За за ам нийлснээрээ та хоёр дийлээд багшаас их сайшаал дуулаарай гэж, тэр авгай бүр ч их уурлав. 

	Гаднаас хүрэн торгон дээлтэй, дугариг шар малгайтай улаан галстугтай бяцхан охин орж ирээд сайн байцгаана уу гээд хоймор очив. 

	— Сайн байна гээд гэрийн эзэгтэй авгай цай идээ авч өгөв. 

	Багш яагаад хождов гэж хашааны өвгөн Болд асуув. 

	Би пионерын ажилтай байгаад хождов. 

	За хичээлээ эхэлье. Би бас гэрийн даалгаврыг үзье. 

	За эгч ээ, наашаа суу гэхэд: Гэрийн эзэгтэй, багшаа, ертөнц гэдэг үгийн "Т" үсгийн дараа "Ө", "О" хоёрын аль нь байх вэ? гэхэд бяцхан багш шууд "О" байна гээд шалтгааныг тодорхойлов. Дараа нь Болд гуайгаар "Миний нутаг" гэдэг шүлгийг ном дээрээс уншуулав. 

	Багш, за буруу уншсан зүйл гарав уу?

	Эмэгтэй ертөнц гэдгийн "Т"-гийн дараа энд "О" байхад энэ чинь "Ө"-гөөр уншлаа гэв. 

	— Багш, ном дээр чинь алдаатай байна.  Би засчихъя гээд, цөмийг нь ном дээр засав. 

	— Бичиг мэддэггүй хүнд ном нь алдаатай гардаг чинь жигтэйхэн аюултай хэрэг байна даа гээд гэрийн эзэгтэй жаахан дурамжхан сууж билээ. 

	(1947 он)


СҮЛД МОДНЫ НААДАМ

	Энэ өдөр бяцхан Цэцэг охины сэтгэл юутай их баяртай вэ?

	Байсхийгээд гарч гүйнэ. Аав нь үзэгдэхгүй л байна. 

	Дуугардаггүй яасан яндан бэ гээд орж ирээд цаг харахад цаг нь осолгүй шаг шаг гэж дугарч байна. Секундийн зүүг харвал жирэв жирэв эргэлдэж байна. 

	Бяцхан Цэцэг охин хэзээд эелдэг хөөрхөн ааштай байдаг боловч, өнөөдөр бүр онцгой хөгжилтэй. Ээж нь юу л хэлбэл, Цэцэг "за" гэнэ. Гаднаас түлээ оруулахдаа ч данхнаас цай хийж уухдаа ч нэг дууг үргэлж дуулна. 

	 

	Ногоон торгон дээр

	Сувд байх шиг. 

	Ногоон талдаа 

	Хурга минь бэлчинэ 

	 

	гэж дуулахдаа бүр ч их баяртай байна. 

	Удсангүй яндан дуугарч, маргааш шинэ жил, шинэ сарын нэгэн гэхэд, одоо хэдэн сар ч биш хэдэн өдөр ч биш, хэдэн цаг үлджээ. 

	Энэ өдөр Цэцэг, сургууль дээрээ очиж, хагас жилийн шалгалтын дүнгийн хурал дээр суухдаа «онц сайн» суралцсанаа дуулжээ. Ай бас энэ орой сургууль дээр болох сүлд модны тоглоомд аав ээжтэйгээ очих урилгын бичгийг авчирчээ. Гэвч Цэцэг түүнд очихдоо ч яарсан биш, маргааш хичээл хийхгүй кино цирк үзэхдээ яарсан биш, онц сайн сурсан гэдгээ аавдаа хэлэх гэж яарчээ. Аав нь ирэв. Цэцэг, ааваа гэж гүйн очиж, суухтай нь хамт хүзүүдэн авлаа.  Аав нь, аа миний охин юу болов. Юунд их баярлав. Тэгтэл Цэцэг, ааваа, май гэж, сургуулиас өгсөн урилгын бичгийг өгөв. Эцэг нь уншихад онц сурлагатан пионер Цэцэгийн аав ээж нар танаа гээд, цааш нь 31-ний орой болох хүүхдийн сүлд модны наадамд ирэхийг урьсан байжээ. 

	Эцэг нь охиноо тэврэн миний охин «ёстой аавын хүү гэдэг нэрээ хадгалжээ». Би чамаас ганц ингэж сурахыг чинь хүссэн юм.  Хойшид бас ингэж сурах биз гээд, хүүдээ хоёр яблок өгөв. 

	Орой бяцхан Цэцэг, гоё дээлээ өмсөөд улаан галстугаа зүүгээд аав ээж 2-ын хамт том хүн шиг алхалсаар сургууль дээрээ очив. 

	Өчнөөн төчнөөн хүүхэд саруул сайхан танхимд цуг суужээ. 

	Цэцэг аав ээжийн хамт ортол, нэг багш за, онц сурлагатан Цэцгийн аав ээж ирлээ,  гээд нэлээд дээрхэн аваачиж суулгав. Өвлийн салхинд займруулж, өргөн хөндийн аманд сагсайж байдаг өвгөн ногоон мод, одоо сургуулийн танхим дотор мөчирлөн харагдаж, бас түүний зуун салаа, мянган мөчир бүхнээс ан гөрөөс араатан жигүүртэн, өнгийн чийдэн, онгоц машин, түмэн зүйлийг унжлага болгон зүүсэн нь бүр ч сонин сайхан болоод хачин сүртэй болжээ. 

	Танхимын ерөнхий чимэглэлт нь аль цэцэг дэлгэрсэн зуны найман сар шиг санагдана. 

	Энэ наадам бол хоёр зүгт дайсан дарагдаж, хүн төрөлхтөн, амгалан тайван босгыг алхсаны анхдугаар удаад болж байгаа наадам байна, энх үе эхэлсэн цагт, эрдэнийн цэцэг, эх орны ирээдүйн үйлчин болсон, энэ хүүхдийн бүтээх босгох гавьяа нь их юм. Ялангуяа талын Монголчууд, сайн нөхрийн ачаар аль ч орны байлдаж олоогүй зол заяаг олж авсан нь тун тэмдэглэлтэй хэрэг билээ. 

	Удсангүй шинэ жилийн сүлд модны наадам эхэлж цасны цагаан өвгөн ирнэ гэдэг дохио өгмөгц баярын хөгжим нижигнэж, хүүхдүүд алга ташив. Зуун настай цуутай мэргэн, цагаан өвгөн таяг тулж өмөг түшиг болсон баавгай, буга, үнэг, туулай чандагаа дагуулан гарч ирэв. 

	Өндөр дээд цагаас эхэлж хүндлэгдэж ирсэн цагаан өвгөн, өнөөдрийн ялалтын 1945 оны үдлэг болон, энх 1946 оны угталтын тухай ерөөлөө хэлэв. Оройн чимэг, оюун билгийн одон болсон оросын уудам нутгийн хаана нь болов, алдар гавьяа зориг баатарлагийн их үйлс өрнөж байгааг хэлэв. Багш нөхөр, эрдэмтэн, жанжин, суут хүний бүх чанар шинжийг өөртөө агуулсан их Сталины ач гавьяаг дурсан хэлэхэд бүх хүүхэд Сталины тухай дуугаа дуулав. 

	Бүх хүүхдүүд эх орон, маршал Чойбалсангийн тухай дуугаа дуулав. Ингэж баясгалант шинэ жилийн баярын ногоон модны наадам эхлээд, орой болтол цөм хөгжилтэй үргэлжлэв. Зуун наст цагаан өвгөний дагуул болсон дэлдэн бор туулайтай хамт бяцхан Цэцэг хөгжилтэй танц хийж байхыг эцэг эх нь үзэв. 

	Танцын дараа хүүхдийн концерт эхлэх болоход. Цэцэг гэнэт алга болов. Аав ээж нь гадуур тоглож яваа байх гэж санажээ. Тэгтэл, концертын бяцхан тасалгааны торгон хөшгийн өмнө концерт удирдагч гарч ирээд, программын анхдугаарт гуравдугаар ангийн онц сурлагатан Цагааны Цэцэгээс «Даанч ухаагүй тогложээ», «Хургачин» гэдэг дууг дуулна, гэтэл бүх хуралдагсад алга ташив. 

	Цэцгийн аав ээж маш баярлаж, жаахан охиноо хэрхэн дуулахыг сонсох гэж ихэд хүсэв. Хөшиг нээгдэж, тайзан дээр Цэцэг гарч ирээд зарласан 2 дууг хэзээний жүжигчин хүн шиг аялгуу хөдөлгөөн оруулж өнгө тохируулж үнэхээр талын хоньчин хургачин хүн шиг тоглоход цуглагсад түүний уран авьяаслаг ба эрдэм билгийг нь магтаж эцэг эх нь тэр гэж хүмүүс ярилцацгааж байв. Наадам үргэлжлээд Бяцхан Цэцэг шинэ жилд бэлтгэсэн зүйлээ дуусаад аав ээжийнхээ, дэргэд ирэв. Дараа нь цасны цагаан өвгөн, холын газраас авчирсан бэлгийг хамгийн түрүүн, онц сурагч Цэцэг, түүний аав ээжид өгөв. Сургуулийн захиргаа, Цэцэг зэргийн хэдэн хүүхдийн аав ээжийг тусгай зочилж, тэдний хүүхдийн шагналыг аав ээжид нь хүлээлгэн өгөв. Орой саруул сайхан танхимаас гарч Цэцэг, аав ээжтэйгээ буцаж явахдаа өнөөдөр, би концертод ямар тоглов гэж ээжээсээ асуув. 

	Эх нь хүүгийнхээ шагналын зүйлийг тэвэрч, эцэг нь хүүгээ тэвэрч, охиноо ийм хичээлтэй, эрдмийг сурч тийм сайхан, уран сайханч авьяасаа үзүүлснийг нь дахин дахин магтан сайшааж явлаа. 

